
※百合狐惑陰陽毒病脈證并治第三 062 

  栝蔞牡蠣散方：栝樓根、牡蠣 熬，等分。 

    上為細末，飲服方寸匕，日三服。 

 

※百合狐惑陰陽毒病脈證并治第三 063 

  百合病，發汗後者，百合知母湯主之。 

 

〔註〕： 

   百合病不應汗而汗之，不解者，則致燥。以百合知母湯主之者，清

而潤之也。 

 

※百合狐惑陰陽毒病脈證并治第三 064 

  百合知母湯方：百合 七枚，擘 知母 三兩，切。 

    上先以水洗百合，漬一宿，當白沬出，去其水，更以泉水二升，煎

取一升，去滓；別以泉水二升，煎知母，取一升，去滓後合和，煎取一

升五合，分溫再服。 

 

※百合狐惑陰陽毒病脈證并治第三 065 

  百合病，下之後者，滑石代赭湯主之。 



〔註〕： 

    百合病不應下而下之，不解者，則怯中。以滑石代赭湯清而鎮之也。 

 

※百合狐惑陰陽毒病脈證并治第三 066 

  滑石代赭湯方： 

  百合 七枚，擘 滑石 三兩，碎，綿裹 代赭石 如彈丸大二枚，碎，綿裹。 

    上先以水洗百合，漬一宿，當白沬出，去其水，更以泉水二升，煎

取一升，去滓；別以泉水二升，煎滑石、代赭，取一升，去滓後合和，

重煎，取一升五合，分溫服。 

  

※百合狐惑陰陽毒病脈證并治第三 067 

  百合病，吐之後者，用後方主之。 

〔註〕： 

    百合病不應吐而吐之，不解者，則虛中。以百合雞子湯清而補之也。 

 

※百合狐惑陰陽毒病脈證并治第三 068 

  百合雞子湯方：百合 七枚，擘 雞子黃 一枚。 

    上先以水洗百合，漬一宿，當白沬出，去其水，更以泉水二升，煎

取一升，去滓，內雞子黃，攪勻，煎五分，溫服。 

 


